
ORDA16 D518                                                                                    Vorrede i2r–i3r; Gedicht i4v; Gedicht G1v  

i2r 

 Vorred ʒum Leſer. 
Weil es bei vnſern ʒeiten/ holdſeliger Leſer/ wie 
Des auch bei etlichen Heiden/ das keiner mehr ſei= 
nes ſtands / auch nach diſem / kein ander leben 
mehr/ erachtet/ ſchier wider dahin kommen/ Vnnd die 
ſelbigen doch nit auffhoͤren jr volck ʒur tugend ʒůrei= 
tʒen/ ſo will es vns ietʒ und auch von noͤtẽ ſein/ dʒ volck 
von laſtern abʒiehen/ vñ jeden ſein ſtand ʒů bedencken/ 
ermanen. Dweil aber ein ieder inn ſeinem ſinn / ſein 
ſtand ſei der beſt/ vnnd darinn ſelig ʒů ſein / verhofft/ 
aber alles vergebens/ ſo woͤllen wir den gantʒen men= 
ſchen mit aller ſeiner jrdiſchen ſeligkeit hie gar meiſter 
lich abcontrafeien/ ober doch ʒů letſt innen werd/ wo es 
jm mangel/ damit er durch genad Chriſti deſt leichter 
die recht ſeligkeit bekomm. 
Es iſt ein groſſe ſach/ vnnd die man ʒů allen ſtunden 
vnd wünſchen begert/ die volkomne ſeligkeit/ dann da 
hin ſtrecken ſich alle begirdẽ der menſchen/ dweil ſie iſt 
ein end aller ſorgẽ/ ein gantʒe ſumm aller ding die man 
begert / durch die ſeligkeit enden ſich vnſer begirden/ 
dann bei welchem die ſeligkeit iſt/ dem mangelt gar 
nichts. Man findet leut die begeren weder gewalt noch 
reich ʒů beſitʒen / aber der die ſeligkeit nit beger iſt kei= 
ner/ dweil iederman ſelig will ſein/ vnd ſagend/ Selig= 
keit ſey das hoͤchſte gůt. 
Dweil aber nun die red wirt ſein von der ſeligkeit/ ſo 
woͤllen wir von erſten beſchreiben was die ſeligkeit ſey/ 
vnd beſchreibt die ſeligkeit Auguſtinus alſo/ Die ſelig 
keit iſt ein voͤlle aller ding die ʒů begerẽ ſind/ Oder aber 
wie Boetius ſagt / Die ſeligkeit iſt ein ſtandt/ darinn 

 volkommenlich verſamlet ſind alle gůter. Vnd Ariſto= 
teles beſchreibt ſie j. Eth. alſo/ Die ſeligkeit iſt das end 
der ding die wir begeren/ dann andere ding werden be= 
gert von wegen der ſeligkeit / die ſeligkeit aber von jr 
ſelbſt wegen. 
Nun inn diſer ſeligkeit/ welchs die ſelbig ſei/ iſt man 
ʒweitrechtig/ vnd ſind dʒ gemein volck ſampt den Phi 
loſophis darinnen nit eins/ auch die Philoſophi vnder 
jnen ſelbſt nit/ dann als ſie diſputieren vom end der gů 
ten vnd boͤſen/ bringen ſie mancher hand opinion her= 
für/ vnd meint ein jeglicher die ſein ſei die beſte. 
Vnder denen ſind etlich die ſagen/ Es ſei nichts gůt 
dann der wolluſt/ wie die Epicurei/ Die andern/ es ſei 
nichts gůt/ dann was ehrlich/ als die Stoici. 
Hieronymus ſagt die hoͤchſte ſeligkeit ſein/ ein leben 
on ſchmertʒen. 
Carneades Academicus ſchetʒet die hoͤchſte ſeligkeit 
ſein die gabẽ der natur/ dʒ iſt/ geſundtheit/ ſterck/ ſchoͤ= 
ne/ vnd dergleichen gaben des leibs mehr. 
Dinomachus vnd Caliphohabẽ den wolluſt mit der 
tugent geſagt ſein die hoͤchſte ſeligkeit. 
Diodorus hat mit der tugent ein leben on ſchmertʒen 
gehalten das hoͤchſte gůt ſein. 
Etliche in ehr/ etlich in reichtumb/ etlich in gewalt/ 
etlich in muͤſſiggang/ vnd jr nit ein wenig ins bewriſch 
leben/ das iſt/ meierſchafft geſetʒt haben die hoͤchſte ſe= 
ligkeit. 
Die Platonici aber vnd Ariſtotelici/ die fürnemſten 
vnder den Philoſophis / haben dreierlei guͤter ʒůſa= 
men geſetʒt / dadurch die ſeligkeit vollkommen werd/ 
die guͤter des gemuͤts/ als tugendẽ/ die guͤter des leibs/ 

 als ſterck/ geſundheit/ ſchoͤne: c. Die guͤter des gluͤcks/ 
als reichtumb vnd ehren. Diſe haben all gefelt / dann 
diſe ding ſind mit dem menſchen ʒergencklich. 
Damit man aber deſt klerer ſehen moͤg/ wie gantʒ vñ 
gar der Menſch in gemein nichts ſei mit ſeiner erdich= 
ten ſeligkeit hie auff erden/ ſo woͤllen wir das ſprich= 
wort/ ja rechter/ die ware beſchreibung des mẽſchens/ 
Der menſch iſt ein waſſerbloͤßlin/ ʒum anfang nemen/ 
vnnd das eroͤrteren aus Heidniſchen vnnd Goͤttlichen 
ſchrifften/ Ob wir armen creaturen doch dahin moͤch= 
    ten kommen/ das wir nit ſo Tyranniſch vnderein 
     lebten/ vñ ʒů letſt durch Gottes gnad die recht 
               ſeligkeit durch Chriſtum Je= 
                    ſum erkriegten/ 
                          AMEN. 

 Der Egyptier gebrauch. 
Jnn allem wolleben vnnd ʒechen lieſſen die Egyptier ein todten 
bildlin eins eln= 
bogen lang vmbher tragen/ ʒeigtens eim jeden in der ʒech mit 
diſen worte/ Sihe 
diſen an / iß / trinck/ vnd ſey froͤlich/ alſo wirſtu auch nach deim 
todt werden. 

 Das Todten Schifflin. 
Das Todten Schifflin bin ich genant/ 
Vnd fare hin durch alle landt/ 
Für bald vberreich vnd armen/ 
Vnd kann mich niemands erbarmen/ 
Sie mũſſen all mit mir ʒum gricht/ 
On verʒuck/ das iſt mein verpflicht. 
 
 

 

 

 


